
Skatterådip aalajangiinera  

 

 

Suuneranut ilisarnaat: 2012-071093 

Aalajangiineq pivoq: 25. oktober 2012 

Aalajangiineq tamanut 

nalunaarutigineqarpoq: 

 

Ukioq aningaasarsiorfik: 2010 

Pineqartoq: Akileraartarneq 

Pineqartup imarisaa: Illuummik nalikilliliineq 

 

Naalisarnera 

Naammagittaalliuut illuutip inissiatut atorneqartup akileraarutitigut nalikillilerneqarneranut tunngasuu-

voq. Illuummik piginnittup illuut suliffeqarfimmut piginneqataaffigisimasaminut attartortissimavaa. Sulif-

feqarfiup illu sulisumi ilaanut attartortissimavaa. Illuut piginnittup nammineq sulisuisa ilaanit inissiatut 

atorneqarsimanngimmat akileraartartup illuummik nalikilliliisinnaannginnera Skatterådip aalajangiusi-

mavaa. 

 

Pissutsit suliamut tunngasut  

Akileraartartoq X I/S-imik piginneqataasimavoq. Tamanna ilutigalugu aamma inissiaateqaqatigiiffik Z 

I/S, illuummik X I/S-ip sulisuinit inissiatut atorneqartumik piginnittuusoq piginneqataaffigisimavaa. 

 

X I/S-ip illuutip attartorneranut akiliut inissiaateqaqatigiiffimmut Z I/S-imut akilertarsimavaa. Illua´tunge-

riit attartornermut isumaqatigiissusiorsimanngillat. X I/S-ip illuut attartukkani sulisumi ilaanut attartortis-

simavaa. 

 

Inissiaateqaqatigiiffiup sinneqartoorutai piginnittut marluusut agguartarsimavaat. Akileraarutitigut nali-

killiliinerit inissiaateqaqatigiiffiup naatsorsuutaasigut pisarsimanngillat, piginnittulli nammineerlutik nalu-

naarsuiffiini toqqaannartumik nalikilliliissutigineqartarsimallutik. Akileraartartup inissiaateqaqatigiiffimmi 

Z I/S-imi illuut nammineerluni nalunaarsuiffimmini 928.650 kr.-inik akileraarutitigut nalikillilersimavaa. 

 

Akileraartartup isumaa 

Akileraartartoq isumaqarsimavoq illuut nalikillilerneqarsinnaasoq, tassami inissiaateqaqatigiiffik Z I/S 

imminermini akileraartussaatitaanngilaq, akileraartussaatitaasulli tassaallutik I/S-ip piginnittui – tassa 

imaappoq akileraartartoq taassumalu piginneqataa. 

X I/S aamma imminermini akileraartussaatitaanngilaq. Illuut X I/S-imi sulisut inissaattut atugassatut pi-

siarineqarsimavoq, sulisunullu inissianik nalikilliliisinnaanissamut piumasaqaat taamaalilluni eqquutsin-

neqarsimalluni. 

Akileraartartoq X I/S-imi piginneqataavoq, I/S-imilu tassani pigisat tamaasa annerpaamik piginnittuuffi-

galugit – matumani aamma sulisut. Tassa imaappoq sulisoq inissiaateqaqatigiiffiup Z I/S-ip illuutaani 

ineqartoq akileraartartup sulisoraa. 

Nalikilliliinerit pillugit kaajallaasitami assersuusiunneqarsimavoq illuut arlalinnik piginnittulik, taakku-

nanngalu ataasiakkaat sulisuminnut attartortitsisut. Tassa imaappoq piumasaqaataanngilaq illup pigin-

nittui aamma tassaassasut suliffeqarfimmik piginnittut. 

Sulisunut inissaqartitsisinnaaneq aalajangersakkap ammaappaa. Skatterådilli allattoqarfiata isumaa 

malillugu taamaaliornissaq ajornassaaq. Tamanna ajornartorsiutaavoq, akileraartartormi sulisunik 

atorfinitsitsisuusariaqassammat. 

 

Inatsisini maleruagassanut periaatsinullu innersuussineq 

Suliffeqarfik inummit pigineqartoq: 

Inuk namminersorluni suliffeqarfimmik aammalu selskabi aqqutigalugu suliffeqarfimmik ingerlatsisin-

naavoq. Suliffeqarfik selskabi aqqutigalugu ingerlanneqarpat, selskabip akiitsuni kisimi akisussaaffigis-

savai, suliffeqarfiullu angusai akileraaruteqaatigisussaallugit. Inuup piginnittup taamaallaat akileraaru-

teqaatissarai selskabimit iluanaarutisiani, tak. Aningaasarsianit akileraarutit pillugit Inatsisartut inatsi-

saanni nr. 12, 2. november 2006-imeersumi § 14, imm. 1, nr. 3. 

 

Suliffeqarfik namminersorluni suliffeqarfittut (inummit) ingerlanneqarpat, suliffeqarfiup akiitsui piginnit-

tup akisussaaffigissavai, suliffeqarfiullu angusai akileraaruteqaatigisussaallugit, tak. Aningaasarsianit 

akileraarutit pillugit Inatsisartut inatsisaanni nr. 12, 2. november 2006-imeersumi § 14, imm. 1, nr. 1. 

 

Piginneqatigiiffik I/S suliffeqarfiuvoq inunnit arlaqartunit ataatsimoorullugu ingerlanneqartoq. I/S immi-

nermini inatsisitigut immikkoortuuvoq, akileraartarnerli eqqarsaatigalugu inatsisitigut immikkoortutut isi-

gineqarani. Piginneqataasut ataasiakkaat piginneqatigiiffiup akiitsui nammineerlutik nammaqatigiillutil-

lu akisussaaffigaat. I/S-ip sinneqartoorutai piginnittut namminneq aningaasarsiaasa naatsorsorneqar-

neranni ilanngunneqartussaapput, piginneqataasullu ataasiakkaat I/S-ip pigisaanik nalikillilerneqarsin-

naasunik piginnittuussusertik naapertorlugu nalikilliliisinnaallutik. Tak. aningaasarsianit akileraarutit pil-

lugit Inatsisartut inatsisaanni nr. 12, 2. november 2006-imeersumi § 1 aamma § 14, imm. 1, nr. 1. 

 

Inuup ingerlassai tamaasa immikkut nalilersorneqartussaapput, akileraartarneq eqqarsaatigalugu 

inuussutissarsiutitut ingerlassaanersut paasiumallugu. Inuk ingerlassaqarsinnaavoq akileraartarneq 

eqqarsaatigalugu inuussutissarsiutitut inuussutissarsiutaanngitsutullu ingerlassanik. Assersuutigalugu 

tassaasinnaavoq inuk namminersorluni sanasutut suliffeqarfiutilik, saniatigullu qimminik piaqqiortitsi-

nermik ”aliikkutariinnarlugu” ingerlassalik. Ingerlassat tamarmik akileraaruteqaataasussaapput, akile-

raartarnikkulli assigiinngitsumik suliarineqartussallutik. 

 

Nalikilliliinerit: 

Akileraarutitigut nalikilliliinerit aningaasarsiat akileraaruteqaataasussat naatsorsorneranni ilanngaatigi-

neqartarput. Akileraarutitigut nalikilliliissutaasinnaasut annerpaaffissaat tassaavoq namminersorluni 

inuussutissarsiummik ingerlatsinikkut isertitat annertoqqataat. Tak. Aningaasarsianit akileraarutit pillu-

git Inatsisartut inatsisaanni nr. 12, 2. november 2006-imeersumi § 23 aamma § 24, imm. 1, nr. 1. 

§ 23. Inuup § 1, imm. 1, nr. 1 aamma 2 naapertorlugit akileraartussaatitaasup, imaluunniit § 2 malillugu killi-

limmik akileraartussaatitaasup akileraarutitigut nalikilliliissutigisinnaasaasa annertunerpaaffigisinnaavaat nam-

minersorluni inuussutissarsiuteqarnikkut aningaasarsiaasa amerlaqataat, akileraartarnermi nalikilliliinerit pillu-

git Namminersornerullutik Oqartussat nalunaarutaanni malittarisassanut naapertuuttumik, takuuk § 24, imm. 

1, oqaaseqatigiit aappaat. 

§ 24. Aningaasarsiat akileraaruteqaataasussat naatsorsorneranni ilanngaatigineqarsinnaapput: 

1) Ingerlatsinermi aningaasartuutit, tassa imaappoq aningaasarsiat piniarnerannut, isumannaalliniarnerannut 

allanngutsaaliorniarnerannullu ukiup ingerlanerani akissaajaataasimasut, taakkununnga ilanngullugit akile-

raartarnermi nalikilliliinerit. Akileraartarnermi nalikilliliinernut maleruagassiat aammalu pigisat nalikillilerneqar-

sinnaasut allamut tunineranni il.il. iluanaarutit annaasaqaatilluunniit akileraartarnermut tunngasumik suliarine-

ranni maleruagassat naalakkersuisut aalajangissavaat, 

 

Akileraarutitigut nalikilliliinerit pillugit maleruagassat Inatsisartut, Akileraartarnermi nalikilliliinerit il.il. pil-

lugit Namminersornerullutik Oqartussat nalunaarutaanni nr. 30, 1. december 2006-imeersumi aalaja-

ngersarpaat. 

 

Illuutit inissiatut atorneqartut, nalunaarummi § 1, imm. 3 naapertorlugu taamaallaat nalikillilerneqarsin-

naapput piginnittup suliffeqarfiutaani sulisunut attartortinneqarunik. 

 

§ 1.  

Stk. 3. Illuutit inummit pigineqartut inissiatullu attartortinneqartut, kiisalu maskiinat, pequtit assigisaallu, taak-

kua ingerlannerannut atortut nalunaarummi maleruagassiani aatsaat ilaatinneqassapput piginnittup suliffeqar-

fiutaani sulisunut attartortitsineruppat. Illuut piginnittumit inigineqarpat tamanna sulisumut attartortitsinertut isi-

gineqassanngilaq. 

 

Nalunaarummi § 22 aamma § 23 naapertorlugit aatsaat nalikilliliisoqarsinnaavoq, illuutip naqqata an-

nertussusiata tamarmiusup minnerpaamik affaa sulisunut attartortinneqarpat. Attartortitsineq sulisunut 

sulisuunngitsunullu attartortitsineruppat nalikillilerneqarsinnaasoq taamaallaat tassaavoq attartortinne-

qartup ilaa sulisunut attartortitaq. Illuut arlalinnik piginnittoqarpat, taava piginnittut tamarmik illuut nali-

killilersinnaavaat, aatsaalli illuutip naqqata annertussusiata tamarmiusup ilaata pigisamik minnerpaa-

mik affaa sulisuminnut tamarmik immikkut attartortikkunikku. 

§ 22. Illuutit atortullu ikkussorneqarsimasut il.il. sulisunut sulisuunngitsunullu inissiatut attartortinneqartut pis-

sarsiarineqarneranni nalingi, illuutip ilaata piginnittut ataasiakkaat sulisuinut attartortinneqartup aamma illuutip 

naqqata annertussusiata tamarmiusup piginnittumit pigineqartup imminnut nikinganerannut naleqquttut, ukiu-

mi pissarsiarineqarfianni aningaasarsianit akileraaruteqaataasussanit ilanngaatigineqarsinnaapput, takuulli § 

16. 

Imm. 2. Pissarsiarineqarnerani nalingata ilaa, illuutip tamarmiusup ilaata piginnittut ataasiakkaat sulisuinut at-

tartortinneqartup aamma illuutip naqqata annertussusiata tamarmiusup piginnittumit pigineqartup imminnut ni-

kinganerannut naleqquttoq, ukiumi pissarsiarineqarfiani tamakkiisumik ilanngaatigineqanngippat, taava taas-

suma ilaa nalikillilerneqarsimanngitsoq ukiumi tullermi kingusinnerusumiluunniit ilanngaatigineqarsinnaavoq. 

Imm. 3. Ukiumi aningaasarsiorfiusumi pineqartumi piginnittut ataasiakkaat illuutaata naqqata annertussusiata 

tamarmiusup minnerpaamik affaa piginnittut ataasiakkaat sulisuinut attartortinneqarsimappat nalikilliliineq aat-

saat pisinnaavoq. 

§ 23. § 1, imm. 3-mi maleruagassiaq apeqqutaatinnagu, illuutit sulisunut sulisuunngitsunullu attartortinneqar-

tut taamaallaat ukiumi aningaasarsiorfiusumi pineqartumi nalikillilerneqarsinnaapput, piginnittup pigisaata 

minnerpaamik affaa ukiup aningaasarsiorfiusup ingerlanera tamaat piginnittup sulisuinut attartortinneqarsi-

mappat. Taamaassimappat taassuma annertussusianut naleqquttumik nalikilliliisoqarsinnaavoq. 

Tassa imaappoq, illuut 1000 kvm-iusoq qulinik piginnittoqarpat, taava piginnittut ataasiakkaat minner-

paamik 50 kvm-i sulisuminnut inissiatut attartortikkunikku nalikilliliisinnaapput. Pisiarinerani akiata af-

faannaa piginnittumit nalikillilerneqarsinnaavoq, tassami affaannaa siunertamut nalikilliliissutigineqar-

sinnaasumut atorneqarmat. 

 

Skatterådip naliliineri tunngavilersuutaalu 

Akileraartartoq I/S-ini marlunni piginneqataavoq. I/S-it taakku marluk inatsisitigut, assersuutigalugu il-

luummik attartortitsineq pillugu isumaqatigiissusiorsinnaallutik immikkut inissisimapput. Tassa Z I/S 

illuummik X I/S-imut attartortitsinissani, taassumalu illuummik sulisuminut atugassanngortitsisinnaane-

ra pillugit X I/S-imut isumaqatigiissuteqarsinnaavoq,. I/S-it taakku marluk suliffeqarfittut immikkoortutut 

isigineqassapput, tassa suliffeqarfiit angusaat tamaasa immikkut naatsorsorneqassallutik piginneqa-

taasunullu agguataarneqassallutik, taakku angusat akileraaruteqaatigisussaammatigit. 

 

Tassa imaappoq illuut nalikillilerneqarsinnaanngilaq, tassami Z I/S-imi sulisumut attartortinneqarani-

luunniit atugassiissutigineqannginnami. Z I/S sulisoqarsimasuuppat I/S-ip illuutaasa arlaanni ineqartu-

mik, taava tamaaliornissamut piumasaqaatit allat aamma naammassineqarsimappata illuut taanna na-

likillilerneqarsinnaasimassagaluarpoq. Taamaattoqarsimasuuppat akileraartartoq nalikilliliisinnaasi-

massagaluarpoq, tassami inissiaateqaqatigiiffimmi piginneqataasutut angusat ilaannik pissarsiani aki-

leraaruteqaatigisussaassagamigit, taamaalillunilu pigisat ilaannik piginnittuuffigisaminik nalikilliliisin-

naatitaassalluni. Aamma assinganik X I/S-ip illuut pisiarisimasuuppagu, X I/S-illu sulisuinut inissiatut 

atorneqarluni, taava akileraartartumit nalikillilerneqarsinnaasimassagaluarpoq. Kiisalu illuut akileraar-

tartumit pisiarineqariarluni X I/S-imi piginneqataassutitut atorneqarsimasuuguni aamma nalikillilerne-

qarsinnaasimassagaluarpoq. Kisianni taamaassimagaluarpat akileraartartup nalikillilersinnaasaa tas-

satuaassagaluarpoq illuutip ilaa nammineq pigisaa, tassami illuut I/S-imi piginneqataasut allat peqati-

galugit ”agguarneqassagaluarmat. 

 

Skatterådip aalajangiinera  

Akileraartarnermut Aqutsisoqarfiup aalajangiinera Skatterådip aalajangiusimavaa. Akileraartartup Z 

I/S-imi illuutip akileraarutitigut nalikillilerneqarneranik ilanngaateqarsinnaanera itigartitsissutigineqar-

poq, tassami akileraartartup sulisuinut imaluunniit Z I/S-ip sulisuinut inissiatut atorneqanngimmat. Tak. 

Aningaasarsianit akileraarutit pillugit Inatsisartut inatsisaanni nr. 12, 2. november 2006-imeersumi §§-it 

23 aamma 24 aammalu Akileraartarnermi nalikilliliinerit il.il. pillugit Namminersornerullutik Oqartussat 

nalunaarutaanni nr. 30, 1. december 2006-imeersumi § 1, imm. 3 aamma § 22. 

 

 


